2005EKO URTARRILAREN 17KO GOBERNU BILKURA
============================================


Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

LEHENDAKARITZA, JUSTIZIA ETA BARNE DEPARTAMENTUA

==================================================


Auzitegi Konstituzionalaren aurrean eskumen gatazka planteatu aurretik, Nafarroako Gobernuak Euskal Autonomia Erkidegoari eskatu dio ondoriorik gabe uzteko Estatutu Politikoaren erreformaz Eusko Legebiltzarrak hartutako erabakia
_________________________________________________________________



Eusko Jaurlaritzari eta Eusko Legebiltzarrari zuzenduriko eskugabezia-errekerimendu bidez, Nafarroako Gobernuak eskatuko dio Euskal Autonomia Erkidegoari baliorik gabe eta ondoriorik gabe uzteko eta errebokatzeko 2004ko abenduaren 30eko osoko bilkuran Eusko Lege Biltzarrak hartutako erabakia, zeinaren bidez “Euskadi Erkidegoaren Estatutu Politikoa eraberritzeko proposamena” onetsi baitzen. Aipatu errekerimendu onartu ezean, Nafarroako Gobernuak eskumen gatazka positiboa planteatuko du Auzitegi Konstituzionalaren aurrean.

Zehatz-mehatz, Nafarroako Gobernuaren ustez, aipatu Proposamena Konstituzioaren aurkakoa da eta ez dator bat Konstituzioak eta Nafarroako Foruaren Hobeagotzeak ezartzen duten eskumen mugaketaren ordenarekin. Horrela, aipatu Proposamenak ezeztatzen ditu larriki Espainiako Konstituzioaren  funtsezko ebazpenak, hala nola espainiar herriaren subiranotasun nazionala eta batasun printzipioa, izan ere, euskal herriaren ustezko autodeterminazio eskubidean oinarritzen baita. Azken finean, aipatu proposamenak –Nafarroako Gobernuaren irudikoz- ez du berekin ekartzen Euskal Autonomiaren Estatutuaren erreforma bat, baizik eta haren egitura, funtsa eta edukiarengatik Espainiako Konstituzioaren erreforma da, hortaz, deuseztasun absolutuan eta konstituziokontrakotasunean erortzen da, egokia ez den prozedura bide bat erabiltzeagatik eta Espainiako Konstituzioa zuzenki eta larriki ezeztatzeagatik.

Hortaz landara, Proposamenak badu eragina Nafarroan eta beronen eskumen esparrua ukiturik gelditzen da. Bereziki, Proposamenaren aitzinsolasak ebazten du Nafarroa partaide dela Europako herri guztien artean nortasun propioa duen herritzat jotzen duen herri batekoa, nafar herriaren eta haren erakundeen edozein erabaki edo borondate adierazpen baztertuz, eta beretzat bidegabeki hartuz Eusko Jaurlaritzak nabarmenki ez duen ordezkaritza bat Nafarroa eta nafarrak hark euskal herritzat jotzen duen horretan sartzeko. Eta legitimitate eta titulu juridikorik eduki gabe Nafarroako herritarrek beren geroa erabakitzeko duten autodeterminazio eskubide bat aipatzen du. Zehatz-mehatz, aipatu proposamenaren 2. artikuluak euskal lurraldetzat jotzen du Nafarroa, inongo lotsarik gabe, eta eskubidea aitortzen zaio gainerako beste euskal lurraldeei lotzeko (euskal lurralde horretan, espainiar lurraldeetaz landara, frantziarrak ere sartzen ditu) harremanetarako lurralde-esparru erkide batean. Halaber, gaineratzen da Euskadiko Erkidegoaren lurralde eremua (Espainiako Estatuarekin askatasunez elkartutako euskal erkidegotzat jotzen da) ulertu behar dela Konstituzioko laugarren xedapen iragankorra ezertan kaltetu gabe (autonomia erregimen bat aipatzen duena eta ez askatasunez elkartzearena), garbiki Nafarroa aipatuz. Kontuan izanik proposamenak Nafarroa euskal lurraldetzat eta Euskal Herriko partaidetzat jotzen duela, Europar Batasunaren esparruan euroeskualde bat sortzea agintzen du, Nafarroa barnean sartuta. Halaber, 6. Artikuluak aurreikusten duenez, Nafarroaren eta Euskadiko Erkidegoaren arteko harremanak ez dira egonen Konstituzioaren 145 Artikuluaren menpe. Halaber, Proposamenak aurreikusten duenez, Euskadiko Erkidegoko eta Nafarroako Erkidegoko herritarrek libreki erabakiko balute etorkizunean denendako egitura politikoa eratzea, denok ados jarrita dagozkien erakundeen arteko negoziazio politikoaren prozedura bat ezarriko litzateke antolakuntza eta harreman politikoen marko berria artikulatzeko, azken batez bi erkidegoetako herritarrek berretsi beharko luketena. Azkenik, Proposamenaren 7.2 artikuluak Nafarroa Euskal Herriko partaidetzat jotzen du eta behar komunei (ez Nafarroarenak) aurre egiteko lankidetza-organo bat aurreikusten du.
Eusko Jaurlaritza, Eusko Legebiltzarra eta Nafarroako Gobernu Ordezkaritza


Nafarroako Gobernuak Eusko Jaurlaritzari, Eusko Legebiltzarrari eta Nafarroako Gobernu Ordezkaritzari ere helaraziko die eskugabezi-errekerimendua. Izan ere, azken erakunde horren kasuan kontuan edukitzen baita, Nazioko Gobernua jakinaren gainean egon behar dela, indarrean dagoen araudiak agintzen duen bezalaxe.


Jakina denez, Eusko Jaurlaritzak eta Eusko Legebiltzarrak hilabeteko epea daukate gehienez Nafarroako Gobernuari erantzuteko. Errekerimendua onartu ezean, Foru Erkidegoko Gobernuak eskumen gatazka positiboa planteatzen ahalko du Auzitegi Konstituzionalaren aurrean, Euskal Erkidegoko aipatu bi erakunde horiek erantzun eta hilabete baten buruan edo, erantzuteko epea bukatu eta hilabete baten buruan.

EKONOMIA ETA OGASUN DEPARTAMENTUA
=====================================


Estatistiken Urteko Programa onetsi da 2005. urterako

______________________________________________________

Nafarroako Gobernuak foru dekretu bat onetsi du gaurko bilkuran 2005. urterako Estatistiken Urteko Programa onartzeko. Programa honen barrenean hainbat estatistika eginen dira interes publikoa duten 327 gairi buruzkoak eta Gobernuko departamentu guztien jarduerak jorratuko dira. Lan hau Nafarroako Estatistikaren Institutuak eginen du.


Urteko Programa hau ekainaren 27ko 11/1996 Foru Legeak eskatuta egiten da, izan ere, aipatu legeak arautzen baitu Nafarroarentzat interes publikoa duen estatistika publikoaren jardueraren sustapen, ordenamendu eta planifikazioa. Lege horretan Estatistikaren Plana ezartzen da, urteko planen bidez garatzen dena, eta urteko planak Gobernuak onetsi behar ditu urtero.

Departamentuz departamentu begiratuta, estatistikak honelaxe banatuko dira aurten: lehendakaritza, Justizia eta Barne arloan, 14 estatistika; Ekonomia eta Ogasunean, 75 estatistika; Toki Administrazioan, 9 estatistika; Ingurumen, Lurraldearen Antolamendu eta Etxebizitza arloan, 35 estatistika; Hezkuntzan, 38 estatistika; Osasun gaiei buruz, 33 estatistika; Herrilan, Garraio eta Komunikazio arloan, 13 estatistika; Nekazaritza, Abeltzaintza eta Elikadura arloan, 28 estatistika; Industria eta Teknologia, Merkataritza eta Lanari buruzko gaiak, 23 estatistika; Gizarte Ongizate, Kirol et6a Gazterian, 33 estatistika; Kultura eta Turismo arloan, 3 estatistika.
Gobernuak zerga-tasak eta zehapen araubidea aldatu ditu Zerga Berezien Foru Legean
_________________________________________________________________



Nafarroako Gobernuak foru dekretu bat onetsi du gaurko bilkuran  abenduaren 30eko 20/1992 Foru Legea, Zerga Bereziena, aldatzeko ondoko aspektu hauetan: zenbait zerga tasa; legea aplikagarri izanen duten produktuen definizioa; eta zehapen araubidea. Helburua da Estatua izandako aldaketei egokitzea.
Nafarroako Gobernuak Iruñeko “Los Alemanes” alderdiko lursail bat saldu dio MIYABI enpresa publikoari
_________________________________________________________________



Nafarroako Gobernuak lursail bat besterenduko du  Iruñeko “Los Alemanes” birpartzelatze proiektuan, titulartasun publikoa duen “Natural Climate Systems SA (MIYABI) enpresari saltzeko 216.918 eurotan.

INGURUMEN, LURRALDEAREN ANTOLAMENDU ETA ETXEBIZITZA DEPARTAMENTUA
==============================================================


Castejongo zentral termikoaren proiektuaren aldaketa onetsirik 2. multzoa eraikitzeko xedez
_________________________________________________________________



Gaurko bilkuran erabaki duenez, Nafarroako Gobernuak hasiera emanen dio Castejongo Zentral Termikoaren Udalez Gaindiko Proiektu Sektoriala aldatzeko espedienteari. Espedientea “Fuerzas Eléctricas de Navarra SAU” enpresak sustatzen du eta haren helburua da 2. multzoa eraikitzea. Espedientea jende aurrean jarriko da, Lurraldearen Antolamendu eta Hirigintzari buruzko abenduaren 20ko 35/2002 Foru Legean eta Kutsadurari modu integralean aurrea hartzeko eta kontrolatzeko uztailaren 1eko 16/2002 Foru Legean aurreikusten diren ondorioetarako.
NEKAZARITZA, ABELTZAINTZA ETA ELIKADURA DEPARTAMENTUA
=======================================================

Nekazaritza Politika Komuneko dirulaguntzen baldintzazkotasunaren kontrol arloko eskumenak banatu dira
_________________________________________________________________



Nafarroako Gobernuak foru dekretu bat onetsi du Nekazaritza Politika Komuneko dirulaguntzen baldintzazkotasunaren kontrol arloko eskumenak banatzeko. 


Banaketa hau Nekazaritza, Abeltzaintza eta Elikadura Departamentuaren eta Ingurumen, Lurraldearen Antolamendu eta Etxebizitza Departamentuaren artean eginen da eta Europako Batasunaren bi Erregelamendu berriri erantzuten die. Erregelamendu hauek 2003an eta 2004an indarrean sartu diren eta marko berri bat ezartzen dute batasuneko dirulaguntzen ingurumeneko baldintzazkotasunarerako.

TOKI ADMINISTRAZIOKO DEPARTAMENTUA

====================================


“Dorraoko hustubideak eta putzua egiteko proiektuak” ukitzen dituen ondasun eta eskubideak presaz okupatu behar direla deklaratu da
_________________________________________________________________



Dorraoko Kontzejuak eskatuta, Nafarroako Gobernuak presakotzat jo du, nahitaezko desjabetzearen ondorioetarako, bertako hustubideak eta Imhoffen putzua egiteko proiektuak ukitzen dituen ondasun eta eskubideen okupazioa.

Gobernuak Eultzeko Batzorde Kudeatzailea izendatu du
_________________________________________________________________



Gobernuak ondoko lagun hauek izendatu ditu Eultzeko Kontzejuko Batzorde Kudeatzaileko kide: Donato Galdeano Lana, Antonio Echeverria Satrustegui, Carlos Larrion Zabaleta, Eugenio Ganuza Arbizu eta Francisco Azcona Zabaleta.
Izendapena
____________


Gobernuak Ramon Diaz de Cerio Pastor Desjabetzeko Ataleko buru izendatu du Herrilan, Garraio eta Komunikazio Departamentuan.

